
МБОУ   „ Сатагайская СОШ “   МО  „ Амгинский улус ( район ) “   НПК  „ Шаг в будущее. Юниор “  






Иһинээҕитэ:
Киириитэ

1.  Саха кээмэйдэрин араастара, көрүҥнэрэ
2.  Саха кээмэйдэрэ оҕо уус-уран литературатыгар
3. Саха кээмэйдэрин араас көлүөнэ дьон туттуута
4. Түмүк
Киирии тыл
Урукку үйэҕэ сайдыы муҥутук кэмигэр чаһы, ыйааһын, илиниэйкэ суоҕа биллэр.   Ол иһин биһиги өбүгэлэрбит   холооһуну туттар эбиттэр.   Саха ыала былыр  төһө да алаас-алаас аайы тус-туспа бүгэн олордор, бэйэ-бэйэлэрин кытта ылсар-бэрсэр, иэс-күүс киирсэр идэлээхтэрэ, онно өйдөһөр мээрэйдээхтэрэ. Күннээҕи олоххо-дьаһахха устаны, ыйааһыны, бириэмэни,  эттик суонун-кэтитин, кыыл эмиһин-көтөҕүн, о.д.а атыттары быһаарар наада элбэхтик көстөрө. Былыргы булчут киһи хаһан, дьиэтиттэн  төһө ыраах сиргэ кыылы өлөрбүтүн „күннүк сиргэ“, „тоҥ быстыҥа“, „ох тэбиитэ“, „саа тэбиитэ“, „күн ортото“, „хойутуу соҕус“ диэн быһаарара. Оччоттон үс улахан кээмэйдэр бааллар. Саамай киэҥник тарҕаммыт кээмэйдэр:  уста кээмэйэ, бириэмэ кээмэйэ, ыйааһын кээмэйэ. Билигин балысхан сайдыы  кэмигэр бэрт аҕыйаҕы кэпсэтиигэ, ону даҕаны сааһырбыт көлүөнэ туттар. Оҕо өттө айымньыттан ааҕар. Улаханнык ис хоһоонун ымпыктаабат. Ону баара  уста, бириэмэ, ыйааһын кээмэйдэрэ туттуллуута айымньы ис хоһоонун ситэрэн, ордук байытан биэрэллэр.  Бу үлэбэр  оҕо уус-уран айымньытыгар туттуллубут кээмэйдэри ырытан, ис хоһоонун арыйан көрдөрдүм. 
Үлэм сыала:

 
Оҕо уус-уран  айымньытыгар саха кээмэйдэрэ  туттуллуутун кэтээн көрүү.

Соруга: 

1. Саха кээмэйдэрин оҕо  уус-уран араас кэмин айымньытыгар  булан ааҕыы.

       2. Кээмэйдэр суолталарын билии, ырытыы, тылдьыттан көрөн быһаарыы.


3. Саха кээмэйдэрин  урукку  уонна аныгы дьон  төһө билэллэрин, олоххо туталларын кэтээһин.

Актуальноһа (Үлэ билиҥҥи кэмҥэ суолтата): оҕо аныгы уус-уран литературатыгар саха кээмэйдэрэ  суруллуута аҕыйах.  Көлүөнэттэн көлүөнэҕэ саха кээмэйдэрин билии, туттуу   олох аччаан иһэр. 
Үлэм 3 чаастан турар:
Киириитэ
Сүрүн чааһа
1.  Саха кээмэйдэрин араастара, көрүҥнэрэ.
2.  Саха кээмэйдэрэ оҕо уус-уран литературатыгар.
3. Саха кээмэйдэрин араас көлүөнэ дьон туттуута.
Түмүк
Туһаныллыбыт литература
Саха кээмэйдэрин көрүҥнэрэ, араастара.

Биһиги өбүгэлэрбит үс көрүҥ кээмэйи тутталлара биллэр: уста кээмэйэ, бириэмэ кээмэйэ, ыйааһын кээмэйэ. Саха төрүт бэйэтин кээмэйдэрэ уонна нууччаттан  кэлбит киирии кээмэйдэр бааллар. Бириэмэни көрдөрөргө төрүт саха кээмэйдэрэ  элбэхтэр. Ол курдук:  тоҥ күөс быстыҥа, күөс быстыҥа, хамса табах, түүннээх-күн, сарсыардааҥы ыам, күнүскү ыам, түөртүүр ыам, киэһээҥи ыам, кыс ортото, окко киирии, хотуур ортото, улуу добдурҕа. Бу кээмэйдэр саха дьоно олохторун-дьаһахтарын, үлэлэрин-хамнастарын хайдах дьаһанан олороллоруттан үөскээбит эбиттэр.   Ыйааһын кээмэйэ үгүс өттө  нууччаттан киирии. Ол нуучча ыраахтааҕыта саха дьонугар түһээн түһэрэриттэн, нолуок хомуйуутуттан саҕаланан тарҕаммыт. Холобур: буут, боппууда, муунта. Уста кээмэйигэр саха кээмэйэ баһыйар, эрээри саһаан, бэчээтинэй саһаан, бөрсүөк, арсыын курдук киириилэр бааллар. Саха уста кээмэйи киһи илиитин, атаҕын чаастарынан, араас-араастык   атытан туттар эбит. Холобур: былас, тоҕонох, харыс, былас аҥара, ыллар харыс, сүөм, тутум, биир илии. 
Уста кээмэйдэрэ:
1. Көс – 10 биэрэстэ (километр)

2. Ох тэбиитэ – 2 сүүсчэкэ миэтирэ.
3.  Былас – икки илиигин туора ууннаххына илииҥ биир уһугуттан нөҥүө уһугар                  диэри.

4. Былас аҥара түөс ортотуттан туора уунуллубут илии уһугар диэри.

5. Тоҕонох (хары) – тоҕонохтоох тарбах иккис сүһүөҕэр диэри.

6. Харыс – сараччы туттубут эрбэх төбөтүттэн сөмүйэ төбөтүгэр диэри.

7. Ыллар харыс – муҥутуур улахан харыс.

8. Сүөм – эрбэх төбөтүттэн сөмүйэ төбөтүгэр диэри. 

9. Тутум – киһи сутуругун үрдүгэ.

10. Биир илии – тарбах кэтитинэн кээмэйдэнэр.

11. Бэчээтинэй саһаан – хаҥас атах тумсуттан үөһэ ууммут илии тарбаҕын төбөтүгэр диэри кээмэй, 213 см тэҥнэһэр.

12. Арсыын – туора уунуллубут хаҥас илии тарбаҕын төбөтүттэн санныга диэри кээмэй, 71 см тэҥнэһэр.

13. Бөрсүөк – орто тарбаҕы токуччу тутуннахха, икки сүһүөх ыккардын аа5ы кээмэй, арсын алта гыммыт биирэ, 4,4см.

14. Биир уоп – ол аата киһи сөп соҕустук биирдэ айахха угар куһуога.

15. Кырбас – төһө да чуолкай киилэ, грамм этиллибэтэҕин иһин, саха киһитэ толору өйдөбүлү ылар. 

16. Кымаах, сыҥсыыр, чыычаах тумсун саҕа – олус кыра кээмэйдэр.

17. Суор холото-сутурук тойон эрбэҕи кытта уһуна.

18. Уллуҥах устата

19. Тобук- атах тарбагын тоботуттэн тобукка диэри уьуна.

20. Ылгын чыныйа- ылгын чыныйа халына.

21. Илии- биир, икки, ус тарбах халыннара.

22. Тоҥолох устата- сутуруктуу тутуллубут тарбахтан тонолоххо диэри уьуна.

23. Хаамыы - киһи биир хардыыта.
Бириэмэ кээмэйдэрэ:

1.  Тоҥ күөс быстыҥа – 1,5 чаас (тоҥ эти күөстээтэххэ буһар кэмэ)

2.  Күөс быстыҥа - чаас кэриҥэ.
3. Хамса табах – 15 мүнүүтэ.

4. Сарсыардааҥы ыам – 6 чаас.

5.   Күнүскү ыам – 12 чаас.

6.   Түөртүүр ыам – 4 чаас.

7.   Киэһээҥи ыам – 9 чаас.

8.   Кыс ортото – олунньу бастакы күнэ, тымныы аҥар муоһа тостор кэмэ. Бу кэмҥэ кыс бастакы аҥарыгар сиэммит саҕа от хаалыахтаах, оччоҕо эрэ сүөһүлэрэ дьыл тахсар. 

9.   Окко киирии – от ыйын 12 күнэ.

10.   Хотуур ортото – атырдьах ыйын ортото, ол аата от үлэтэ ортолоспут буолуохтаах.

11.  Түүннээх-күн - суукка.
12. Тыҥ хатыыта – сарсыарда халлаан кырыыта саҥа сырдан арыллыыта, саҕахха саҥа көстөн эрэр сырдык.
13. Улуу добдурҕа – сыарҕа хаара түспүт, халлаан олус тымныйа илик кэмэ, онно-манна айанныырга саамай табыгастаах кэм.
Ыйааһын кээмэйдэрэ
1. Буут – 16 киилэ кэриҥэ.

2. Боппууда – 8 киилэ кэриҥэ.

3. Мэһэмээн – биир киилэ кэриҥэ.

4. Мээрэй – биир киилэ кэриҥэ киирэр иһитэ.

5. Муунта – 400 грамм кэриҥэ.

Холобур, ыаҕаһы 5-10 муунта истээх туос иһит , күөс эти – 10 муунта эт, кэриэн айах (кымыс иһитэ) боппууда истээх диэн суруйаллар.
Саха кээмэйдэрэ оҕо уус-уран литературатыгар

  Оҕолорго анаммыт, ордук эрдэ суруллубут  остуоруйаларга, кэпсээннэргэ, олоҥхоҕо уста, бириэмэ, ыйааһын кээмэйдэрэ   үгүстүк киирбиттэр. Ордук элбэхтик уста кээмэйэ суруллубутун биллим. Ол курдук ханнык этиигэ,  айымньытын, ааптарын аатын    ыйан туран киллэрдим. 
1. Уста кээмэйдэрэ:

2. Уол аттыгар сэттэ харыс уһуннаах кымньыы сытара. (Эрчимэн Бэргэн)

3. Моҥус хара хаптаһыны тэлгиир, харыс биилээх арбах сүгэтин ылар. (Лыыбырда. Саха остуоруйата)

4. Улуу өрүс үс саһаан холобурдааҕынан үллэн тоҥон хаалла. (Норуот айымньыта Н.И.Филиппова, Е.П. Чехордуна)
5. Тоҕус былас суһуоҕун тарааннаҕына, кыһыл көмүс оҕуруону тиспиттии сырдык уотунан долгуннура оонньуура. (Кустук Суһуохтай. Норуот айымньыта Н.И.Филиппова, Е.П. Чехордуна)
6. Кыыс ону көрөн куттанан, харыс да халбарыйбакка, төбөтүн өрө көтөхпөтөх. (Норуот айымньыта Н.И.Филиппова, Е.П. Чехордуна)
7. Ыраах-чугас ыаллара харыс намтаан, сүөм синньээн сылдьыбыттар эбит. (Улуу Кудаҥса П.А.Ойуунускай)

8.  Саарыстыбатын тула өттө – үс саһаан үрдүк, саһаан халыҥ истиэнэ. (Эдэргэ түһэрэр дьаабылыка)
9. ..., сэттэ былас тимир чыпчырҕа тылын түөһүгэр түһэрбит абааһы кыыһа тахсан кэлбит. („Биэс ынахтаах Бэйбэрикээн эмээхсин“. Саха норуот остуоруйата)
10. Тэһиин тутааччылара харыс хаалбыттар, сүөм түспүттэр. (Биэс ынахтаах Бэйбэрикээн эмээхсин. Саха норуот остуоруйата)

11. Көс иһигэр сүөһүнэн байан олорбут ааттаах баай оҕонньор баар эбит. (Өҥөй Бөтүүк. Саха норуот остуоруйата)

12. Көрбүтэ ат үрдүгэр сүүс тутум уһун бытыктаах, биир тутум улахан оҕонньор олорор эбит. (Тиэстэ бухатыыр. Саха норуот остуоруйата)

13.  Өр да өр баран-баран, тоҕус былас үрдүктээх суон тииккэ суор төрөөн сытарын булаллар. (Чөпчөөкөөн-Чөпчөөкөөн. Саха норуот остуоруйата)

14. „Тимир биһик, төлөрүй, иилэҕэс тиһик, сөлүн! – диитэ да,  тоҕус бэчээтинэй киһи чиккэс гына түстэ. (Аҕас-балыс. Саха норуот остуоруйата)

15. Тойон Дьаҕарыма Бухатыыр Умсары Холорук эргичитэн-тэлэкэчитэн аҕалан, сири сэттэ бэчээтинэй кэриҥнээҕи сиҥнэри быраҕан түһэрдэ. („Нуоҕалдьын кугас аттаах Тойон Дьаҕарыма Бухатыыр“ Күннүк Уурастыырап)

Бириэмэ кээмэйдэрэ:

1.Уонна сассыарда тыҥ хатыыта саҥа аллайбытынан ойон туран, алтан талаҕынан сири үстэ-түөртэ дьөлүтэ оҕустаҕа. (Улуу Кудаҥса П.А.Ойуунускай)

2. Тыҥ хатыытын саҕана тыһы кыыллыы барбыт, үөҕүл-дьүөҕүл саҕана үөҕэс кыыллыы барбыт. (Үчүгэй Үөдүйээн. Саха норуотун остуоруйата)

 3. Онтон тоҥ күөс быстыҥа саҥата суох төйүөрбүт курдук турбут. (Тиэстэ бухатыыр. Саха норуотун остуоруйата)
4.  Кустук суһуохтай үс күөс быстыҥа суһуоҕун тараанарын умнан, сүрэҕэ мөҕүллэҥнээн, санаата оонньоон туран хаалбыта. (Кустук Суһуохтай. Норуот айымньыта Н.И.Филиппова, Е.П. Чехордуна)
Ыйааһын кээмэйдэрэ:

1. Миэхэ уон иккилии буут ыйааһыннаах икки чаан эттэ булан кул“, - диир. 
2. Биэс буут сабы хатан бэлэмниэхтээхпин. (Нуучча остуоруйата)
3. Күөспүн баайгыт чиэппэригэр биэриэм. (Суккун сонноох Суут албын. Саха норуотун остуоруйата)

Бүгүҥҥү кэмҥэ саха кээмэйдэрин араас көлүөнэ дьон туттуута

 
 Кээмэйдэр айымньы ис хоһоонун ордук тупсаран, событиены чуолкайдаан ааҕааччыга тиэрдэр сүрүн оруоллаахтар эбит. Онтон күн бүгүн ити кээмэйдэри төһө билэбит, туттабыт диэн сыаллаан араас көлүөнэ дьонтон ыйытык оҥордум. Ол көрдөрүүтэ   маннык. 
	№
	Саастара
	Суолтатын билэбин, олоххо туттабын (саҥарар саҥаҕа)
	Суолтатын билэбин, ол эрээри олоххо туттубаппын (саҥарар саҥаҕа) 
	Билбэппин, туттубаппын

	1
	18-25 дылы
	-
	4
	3

	2
	25-35 дылы
	2
	5
	-

	3
	35-45 дылы
	3
	3
	1

	4
	45-55 дылы
	6
	1
	-

	5
	55-65 дылы
	7
	-
	-

	6
	65 үөһэ   
	7
	-
	-


Бу таблицаттан көрдөххө сааһырбыт дьон үчүгэйдик билэллэр,  саҥарар саҥаларыгар, кэпсэтиилэригэр тутталлар эбит.  Дьон үгүс өттө „харыс“, „көс“, „хаамыы“, „илии“ кээмэйдэрин тутталлар.Эдэр дьон суолтатын билэллэр эрээри тыл ахтыыбынай саппааһыгар туттубаттар. Мантан түмүк курдук этэр буоллахха - көлүөнэттэн көлүөнэҕэ саха кээмэйдэрин билии олох аччаан иһэр. 
                                          Түмүк
Бу теманы үөрэтэн, чинчийэн баран маннык түмүктэри оҥордум:
1. Биһиги өбүгэлэрбит   кээмэйи  -  уста кээмэйэ, бириэмэ кээмэйэ, ыйааһын кээмэйэ диэҥҥэ араараллар эбит.
2. Саха төрүт бэйэтин кээмэйдэрэ уонна нууччаттан    киирии кээмэйдэр бааллар. 
3. Оҕолорго анаммыт, ордук эрдэ суруллубут  остуоруйаларга, кэпсээннэргэ, олоҥхоҕо уста, бириэмэ, ыйааһын кээмэйдэрэ   үгүстүк киирбиттэр.  
4.  Кээмэйдэр айымньы ис хоһоонун ордук тупсаран,  буолбут кэмин чуолкайдаан ааҕааччыга тиэрдэр сүрүн оруоллаахтар эбит.
5.  Саха кээмэйдэрин күннээҕи олоххо ордук аҕа көлүөнэ үгүстүк туттар.
6. Оҕо аныгы уус-уран литературатыгар сахалыы кээмэйдэри туттуу аҕыйаҕын иһин ыччат дьон саҥарар тылыгар туттубат. 

